http://www.berria.info/testua_ikusi.php?saila=iritzia&data=2006-08-17&orria=004&kont=010
2006-08-17



336 hitz

Zinismo berria 

PAKO ARISTI 

Euskal Herrira multinazionalen etorrera ikusi duen belaunaldikoa naiz, denda erraldoien zabalkundea, publizitate kanpaina basatiak begien aurretik pasatzen ikusi ditut, eta saiatu naiz begirada erne edukitzen, aurrean daukadanaren sakoneko funtzionamendua aztertzen. Sistema honen lorpen izugarriena hori baita: ezabatu egiten ditu bere ankerkeriak diskurtso polit batekin, «bizitza holakoa da», esango baligu bezala; eta guk sinistu egiten dugu. Tranpak deskubritzea osasuna da; gaurko itsumen kontsumistan, «ikustea» sendatzea da. Jokoan ez erortzeko bermea. «Bizitza holakoa ez dela» konturatzeko lehen pausoa. 

Egunotan Jaime Garcia elkarrizketatu dute, Ikeako buruetako bat. Kultura berri baten profeta moduan etorri ziren hauek ezin dute Donostian bigarrenik ireki. Mafioso bat bezala mintzo da bere irribarrearen atzetik, Diputazioaren botere gehiegikeria aipatuz; harrituta dago Barakaldon Ibarretxek agindu zion laguntzak huts egin duelako. Ikearen katalogoa Biblia baino gehiago saltzen omen da, 35 herrialdetan. Hona bertako perla bat: «Hiri baten alde apustu egiten badugu, da errentagarria izango dela badakigulako, ikerketa askoren ondoren. (...) Lehen etxeak arbasoek apainduak zeuden, eta logela betiko zen. Gaur etxeak bakarrik isla dezake zeu zarena, nahi duzuna hor bakarrik egingo duzu». Eta, noski, zeu zarenaren osagaiak Ikeak bakarrik dauzka. 

Duela zenbait hilabete Santi Hernandez elkarrizketatu zuten, Dimension publizitate agentziakoa, eta hark ere badauka bere biblia, gure gizartea nolakoa den haien arabera, alegia. Perla larriak bota zituen benetan: «Duela hamar urte produktuak saltzen ziren, eta orain sentimenduak, sentsazioak saltzen dira. (...) Gure gizartea 40 urteko iluntasunetik irten zen, eta ezer ez izatetik bat-batean aurrerapena etorri zen: gauzak erosteko ahalmena». Beraz, ilunpean geunden eta haiek argitu gaituzte: aurrerapena gauzak erostea da. Baina gehiago esan zuen, jarrai ezazue flipatzen: «Orain produktuak ez ditu oinarrizko beharrak asetzen. Zoriontsuago egiten zaitu, hobeto bizitzen lagundu. (...) Jendeak aurrera doala sentitzeko beharra dauka: zure bizitza pribatuan garapenik ez badago, agian auto berria erosita izan dezakezu aurrerapen sentsazioa». 

Biak laburtuz: zure nortasuna zure etxeko altzariek agertzen dute, eta bizitzan aurrera egitea auto bat erostea da. Oraindik ez dakit nor egurtu, edo jende hau edo geure burua, idiotak bezala tratatzen gaituztelako eta guk modernitatea hori dela sinetsi dugulako.

